
XXVIII.





ANAK DOERHAKA.






Lontjeng mengoetaraken poekoel doewa tengah malem. Dalem roemahnja Kek-soen di Tongkangan soeda ada soenji sekali. Samoea orang telah rebah di pembaringannja. Djoega Koei-tjoan, jang sadari poekoel delapan satengah soeda poelang dari roemahnja Boen-san, di itoe waktoe telah ada dalem poeles jang njenak. Kek-soen jang sakit poen soeda bisa dapet didenger ia poenja soera mengorok. Begitoe soenji kaadahannja dalem itoe roemah, hingga bilah ada soeara berkerisik sadja, nistjaja nanti bisa kadengeran dengen njata sekali.

Sabagimana biasanja Isa ada tidoer di satoe pembaringan jang pernahnja dekat dengen pintoe blakang. Boedjang itoe djoestroe sedeng enak mengorok dan boleh djadi djoega ia lagi ada da-lem impian jang sedap, koetika dengen koejoeng-koenjoeng pintoe ada terketok dengen sanget plahan.

Isa tida dapet denger itoe soeara, dan tinggal mengorok teroes dengen amat senang, tapi ketokan itoe lantas dioelangin sampe bebrapa kali, hingga boedjang itoe achirnja djadi mendoesin djoega dari mimpinja. Ia pasang koeping, kamoedian laloe menanja dengen soeara serak:

„Siapa?“

„Boekah, Isa,“ terdenger satoe soeara dari loear.

„Siapa lagi si?-kapan samoea soeda poelang.“

